
Yashodayai Radhakritam Upadeshavarnanam

યશોદાયૈ રાધાકૃતં ઉપદેશવર્ણનમ્

યશોદે ચ પ્રયત્નેન સ્વાત્મનઃ પુત્રમીશ્વરમ્ ।
રામ નારાયણાનન્ત મુકુન્દ  મધુસૂદન॥ ૧૬॥
કૃષ્ણ કેશવ કંસારે હરે વૈકુણ્ઠ વામન ।
ઇત્યેકાદશ નામાનિ પઠેદ્વા પાઠયેદિતિ॥ ૧૭॥
જન્મકોટિસહસ્રાણાં પાતકાદેવ મુચ્યતે ।
રાશબ્દો વિશ્વવચનો મશ્ચાપીશ્વરવાચકઃ॥ ૧૮॥
વિશ્વાનામીશ્વરો યો હિ તેન રામઃ પ્રકીર્તિતઃ   ।
રમતે રમયા સાર્ધં તેન રામં વિદુર્બુધાઃ॥ ૧૯॥
રમાયા રમણસ્થાનં રામં રામવિદો વિદુઃ ।
રાશ્ચેતિ લક્ષ્મીવચનો મશ્ચાપીશ્વરવાચકઃ॥ ૨૦॥
લક્ષ્મીપતિં  ગતિં  રામં પ્રવદન્તિ મનીષિણઃ ।
નામ્નાં સહસ્રં દિવ્યાનાં સ્મરણે યત્ફલં લભેત્॥ ૨૧॥
તત્ફલં લભતે નૂનં રામોચ્ચારણમાત્રતઃ ।
સારૂપ્યમુક્તિવચનો સારેતિ ચ વિદુર્બુધાઃ॥ ૨૨॥
યો દેવોઽપ્યયનં તસ્ય સ ચ નારાયણઃ સ્મૃતઃ ।
નારાશ્ચ કૃતપાપાશ્ચાપ્યયનં ગમનં સ્મૃતમ્॥ ૨૩॥
યતો હિ ગમનં તેષાં સોઽયં નારાયણઃ સ્મૃતઃ ।
સકૃન્નારાયણેત્યુક્ત્વા પુમાન્કલ્પશતત્રયમ્॥ ૨૪॥
ગઙ્ગાદિસર્વતીર્થેષુ  સ્નાતો ભવતિ નિશ્ચિતમ્ ।
નારં ચ મોક્ષણં પુણ્યમયનં જ્ઞાનમીપ્સિતમ્॥ ૨૫॥
તયોર્જ્ઞાનં ભવેદ્યસ્માત્સોઽયં નારાયણઃ પ્રભુઃ ।
નાસ્ત્યન્તો યસ્ય વેદેષુ પુરાણેષુ ચતુર્ષુ ચ॥ ૨૬॥

શાસ્ત્રેષ્વન્યેષુ યોગેષુ તેનાનન્તં વિદુર્બુધાઃ ।
મુકુમધ્યયમાનં ચ નિર્વાણં મોક્ષવાચકમ્॥ ૨૭॥
તદ્દદાતિ ચ યો દેવો મૃકુન્દસ્તેન  કીર્તિતઃ   ।
મુકું ભક્તિરસપ્રેમવચનં વેદસમ્મતમ્॥ ૨૮॥
યસ્તં દદાતિ ભક્તેભ્યો મુકન્દસ્તેન કીર્તિતઃ   ।
સૂદનં મધુદૈત્યસ્ય યસ્માત્સ મધુસૂદનઃ॥ ૨૯॥
ઇતિ સન્તો વદન્તીશં વેદે ભિન્નાર્થમીપ્સિતમ્ ।
મધુ ક્લીબં ચ માધ્વીકે કૃતકર્મશુભાશુભે॥ ૩૦॥
ભક્તાનાં કર્મણાં ચૈવ સૂદનં મધુસૂદનઃ ।
પરિણામાશુભં કર્મં ભ્રાન્તાનાં મધુરં મધુ॥ ૩૧॥
કરોતિ સૂદનં યો હિ સ એવ મધુસૂદનઃ ।
કૃષિરુત્કૃષ્ટવચનો  ણશ્ચ સદ્ભક્તિવાચકઃ॥ ૩૨॥
અશ્ચાપિ દાતૃવચનઃ કૃષ્ણં તેન વિદુર્બુધાઃ ।
કૃષિશ્ચ  પરમાનન્દે ણશ્ચ તદ્દાસ્યકર્મણિ॥ ૩૩॥
તયોર્દાતા ચ યો દેવસ્તેન કૃષ્ણઃ પ્રકીર્તિતઃ   ।
કોટિજન્માર્જિતે   પાપે કૃષિઃક્લેશે  ચ વર્તતે॥ ૩૪॥
ભક્તાનાં ણશ્ચ નિર્વાણે તેન કૃષ્ણઃ પ્રકીર્તિતઃ   ।
નામ્નાં સહસ્રં દિવ્યાનાં ત્રિરાવૃત્ત્યા ચયત્ફલમ્॥ ૩૫॥
એકાવૃત્ત્યા તુ કૃષ્ણસ્ય તત્ફલં લભતે નરઃ ।
કૃષ્ણનામ્નઃ પરં નામ ન ભૂતં ન ભવિષ્યતિ॥ ૩૬॥
સર્વેભ્યશ્ચ પરં નામ કૃષ્ણેતિ વૈદિકા વિદુઃ ।
કૃષ્ણ કૃષ્ણોતિ હે ગોપિ યસ્તં સ્મરતિ નિત્યશઃ॥ ૩૭॥
જલં ભિત્ત્વા યથા પદ્મં નરકાદુદ્ધરેચ્ચ સઃ ।
કૃષ્ણેતિ મઙ્ગલં  નામ યસ્ય વાચિ પ્રવર્તતે॥ ૩૮॥
ભસ્મીભવન્તિ સદ્યસ્તુ મહાપાતકકોટયઃ ।
અશ્વમેધસહસ્રેભ્યઃ ફલં કૃષ્ણજપસ્ય ચ॥ ૩૯॥
વરં તેભ્યઃ પુનર્જન્મ નાતો ભક્તપુનર્ભવઃ ।
સર્વેષામપિ યજ્ઞાનાં લક્ષાણિ ચ વ્રતાનિ ચ॥ ૪૦॥

તીર્થસ્નાનાનિ સર્વાણિ તપાંસ્યનશનાનિ ચ ।
વેદપાઠસહસ્રાણિ પ્રાદક્ષિણ્યં ભુવઃ શતમ્॥ ૪૧॥
કૃષ્ણનામજપસ્યાસ્ય કલાં નાર્હન્તિ ષોડશીમ્ ।
તેષાં લોભાદ્ભવેત્સ્વર્ગફલં ચ સુચિરં નૃણામ્॥ ૪૨॥
સ્વર્ગાદવશ્યં પુંસશ્ચ જપકર્તુર્હરેઃ પદમ્ ।
કે જલે સર્વદેહેઽપિ શયનં યસ્ય ચાઽઽત્મનઃ॥ ૪૩॥
વદન્તિ વૈદિકાઃ સર્વે તં દેવં કેશવં પરમ્ ।
કંસશ્ચ પાતકે વિઘ્ને રોગે શોકે ચ દાનવે॥ ૪૪॥
તેષામરિર્નિહન્તા   ચ સ કંસારિઃ પ્રકીર્તિતઃ   ।
રુદ્રરૂપેણ સંહર્તા વિશ્વાનામપિ નિત્યશઃ॥ ૪૫॥
ભક્તાનાં પાતકાનાં ચ હરિસ્તેન પ્રકીર્તિતઃ   ।
મા ચ બ્રહ્મસ્વરૂપા યા મૂલપ્રકૃતિરીશ્વરી ॥ ૪૬॥
નારાયણીતિ વિખ્યાતા વિષ્ણુમાયા સનાતની ।
મહાલક્ષ્મીસ્વરૂપા ચ વેદમાતા સરસ્વતી
રાધા વસુન્ધરા ગઙ્ગા  તાસાં સ્વામી ચ માધવઃ॥ ૪૭॥
બ્રહ્મેશશેષાદિભવૈશ્ચ વન્દ્યં ધ્યાનૈર્ન કિઞ્ચિત્સનકાદિભિશ્ચ ।
વેદૈઃ પુરાણૈર્ન નિરૂપિતં ચ ભજસ્વ ભક્ત્યા નવનીતચોરમ્॥ ૪૮॥
ક્વ ચાપિ દુગ્ધં ક્વ દધિર્ઘૃતં વા નવોદ્ધૃતં વા ક્વ ચ તક્રમીપ્સિતમ્ ।
તેષાં ક્વ ચોરો ભવતિ ક્વ ચાપિ ક્વ બન્ધનં તે ભવમૂલમધ્યે॥ ૪૯॥
ન યોગિભિઃ સિદ્ધગણૈર્મુનીન્દ્રૈર્ન ભક્તસઙ્ઘૈર્ભવપદ્મશેષૈઃ  ।
યોગૈર્ન બદ્ધો ન હિ રક્ષિતું ક્ષમૈઃ કથં સ વદ્ધસ્તવ મૂલમધ્યતઃ॥ ૫૦॥
પ્રેમ્ણા નુ ભક્ત્યા સ્તવનેન પૂજયા ભજસ્વ પુત્રં તરસા ચ ભારતે ।
હૃત્પદ્મમધ્યે સ્થિતમીશ્વરં પરં ધ્યાનેન યત્નેન ચ સન્તતં સતિ॥ ૫૧॥
ઇતિ શ્રીબ્રહ્મવૈવર્તપુરાણે શ્રીકૃષ્ણજન્મખણ્ડે ઉત્તરે
એકાદશાધિકશાતતમાધ્યાયાન્તર્ગતં યશોદાયૈ રાધાકૃતં
ઉપદેશવર્ણનં સમાપ્તમ્ ।
બ્રહ્મવૈવર્તપુરાણ । શ્રીકૃષ્ણજન્મ, ઉત્તરભાગ । અધ્યાય ૧૧૧/૧૬-૪૮॥

yashodAyairAdhAkRRitaMupadeshavarNanam.pdf 3



યશોદાયૈ રાધાકૃતં ઉપદેશવર્ણનમ્

brahmavaivartapurANa . shrIkRRiShNajanma, uttarabhAga . adhyAya 111/16-48..

Proofread by PSA Easwaran

Yashodayai Radhakritam Upadeshavarnanam

pdf was typeset on March 29, 2025

Please send corrections to sanskrit@cheerful.com

4 sanskritdocuments.org


	Document Information
	Document Text
	Document Credits

